
Kalaallit Nunaata kitaani Nunap Allanngutsaaliukkap pilersinneqarnera pillugu nalunaarut pillugu 

tusarniaanermi Kalaallit Nunaanni Politiit akissuteqaataat 

Naalakkersuisut 17. decembari 2025-mi Kalaallit Nunaata kitaani Nunap Allanngutsaaliukkap 

pilersinneqarnera pillugu nalunaarummut tusarniaassut, 3. marsi 2026-mi akissuteqarnissamut 

killilerlugu nassiuppaat. Kalaallit Nunaanni Politiit nassiunneqartut misissorpaat, imaattunillu 

oqaaseqaatissaqarlutik: 

Politiit SAR-imut upalungaarsimanerat pillugu 

Allassimavoq, nunap allanngutsaaliukkap pilersinneqarneratigut pilerisaarinikkut 

killeqarfilersuinikkullu takornariaqarnermik siuarsaanissaq naatsorsuutigineqarpoq. 

Takornariaqarnerup annertusineqarnissaa SAR-imik sullissinerit (ujarlernerit annaassiniarnerillu) 

amerlineqarnerinik kinguneqassasoq ilimagineqarpoq, tamannalu politiini aammalu Kalaallit 

Nunaanni upalungaarsimanermi tamarmiusumi isumalluutinik artorsartitsisussaavoq. Kisiannili 

takornariaqarnerup qanoq annertutigisumik annertusinissaa naatsorsuutigineqarnersoq 

ersernerluppoq, taamaattumillu suliassat annertusissutissaat naliliiffigissallugu ajornakusoorpoq.  

Erseqqissaatigineqassaaq, maannamut kangerloqarfinnut umiarsuarnik sinersorlutik 

takornariartitsisartunik tikittoqartanngimmat, kisiannili nunap allanngutsaaliukkap amerlanerusut 

pilerisulertissinnaammatigit. Tunup Avannaarsuani Nunamit Allanngutsaaliukkamit misilittakkat 

malillugit, tamanna umiarsuit sinersorlutik takornariartitsisartut amerlinerinik 

kinguneqarsinnaavoq. Kangerluit tikikkuminaatsutut naliliiffigineqarput, tamannalu ajutoornerit 

amerlinerinik kinguneqarsinnaavoq, pingaartumik umiarsuit annerusut sumiiffinni sarfartuni, 

ikkattuni angallavinnilu ikertunngitsuni angalappata.  

Aamma tikkuarneqarpoq, umiarsuarnut sinersorlutik takornariartitsisartunut ilaasut nunamut 

ikaartarnerini annaassiniarnerit pisariaqartinneqartut amerlisinnaasut. Tamanna pissutigalugu 

inassutigineqarpoq, umiarsuit suut sumiiffimmi angalasinnaaneri isummerfigineqassasoq, 

taakkununngalu umiarsuit angissusii, ilaasoqarsinnaassusiilu kiisalu piumasaqaatit suut 

atorneqarnissaat ilaatinneqassapput.  



Kiisalu inassutigineqarpoq, umiarsuit sinersorlutik takornariartitsisartut Kalaallit Nunaata 

imartaani angalasut ataatsimoorlutik ataqatigiissaarineq qulakkeertassagaat, taamaalilluni 

ajornartoortoqartillugu umiarsuit allat ikiuussinnaassasut. 

Tamatuma saniatigut erseqqissaatigineqarpoq, Tunup Avannaarsuani Nunamut 

Allanngutsaaliukkamut tunngatillugu ilisimaneqartutut annaassiniarnernut aningaasartuutinut 

aningaasanik qularnaveeqqusiissuteqarnissaq piumasarineqanngimmat. Takornariat 

amerlanerulernerisa, taamaalillunilu annaassiniarnerit amerlanerulernerisa kingunerisaanik 

tamanna oqartussaasut aningaasartuuteqarnerulernerinik kinguneqassasoq 

naatsorsuutigineqassaaq. 

Maleruagassat pioreersut ataatsimoorfiinut tunngatillugu 

Kalaallit Nunaanni Politiinit erseqqissaatigineqassaaq, sermersuarmi sermillu iigartarfiini 

angalanermut maleruagassat atuuttut aamma nunami allanngutsaaliugassatut 

siunnersuutigineqartumi atuuttussaammata. Taamaattumik maleruagassat taakku akunnerminni 

qaleriissitsisoqartussaavoq, tamannalu ersernerlutsitsilersinnaavoq.  

Tamanna pissutigalugu nalunaarusiami sumiiffinni taakkunani angallanneq pillugu maleruagassat 

atuuttut akornanni pissutsit ersarissumik aalajangersarneqassasut siunnersuutigineqarpoq. 

Tamatuma peqatigisaanik erseqqissaatigineqassaaq, ilisimasassarsiorlunilu angalanissamut 

piumasaqaammik atuutsitsisoqannginnera taamaallaat maleruagassanik atuuttunik 

atuutsitsiffiuinnarfinni naapertuutissammat.  

Aalajangersakkanut aalajangersimasunut oqaaseqaatit 

Erseqqissaatigineqassaaq, §§ 12-15-imi aalajangersakkanik unioqqutitsinerit § 23-mi 

pineqaatissiinissamut aalajangersaaffigineqarsimanngimmata, tamanna 

aallaavilerneqartariaqarpoq.  

Aamma siunnersuutigineqassaaq, oqaaseq “qanitami” isorartussutsimik aalajangersimasumik 

taarserneqassasoq, maleruagassat atuuffiisa nalornineqarnissaat pinngitsoorniarlugu.  

Oqaaseqaatit inaarutaasut 



Annertunerusumik oqaloqateqarnissaq kissaatigineqarpat Kalaallit Nunaanni Politiit 

piareersimapput. 


